
QO‘SHILGAN QIYMAT SOLIG‘I TUSHUNCHASI 
VA UNING IQTISODIY MOHIYATI

Eshkarayev Bobir Chariyevich

Annotatsiya: Ushbu maqolada qo‘shilgan qiymat solig‘i (QQS) tushunchasi, uning iqtisodiy mohiyati va davlat byudjeti 
daromadlaridagi ahamiyati yoritilgan. 2015–2024-yillarda QQSdan tushumlar dinamikasi, to‘lovchilar sonining o‘sishi, 
statistik ma’lumotlar asosida tahlil qilindi. Xalqaro amaliyotdagi tajribalar, Yevropa Ittifoqi, Rossiya va Markaziy Osiyo 
mamlakatlaridagi QQS tizimlari qiyosiy o‘rganildi. Tadqiqot natijalari asosida O‘zbekistonda QQS mexanizmlarini 
takomillashtirish bo‘yicha takliflar ilgari surildi.

Kalit soʻzlar: qo‘shilgan qiymat solig‘i, QQS, byudjet tushumlari, soliq imtiyozlari, nol stavka, soliq ma’murchiligi, xalqaro 
tajriba.

Abstract: This article examines the concept of Value Added Tax (VAT), its economic essence, and its role in generating 
state budget revenues. Based on statistical data for 2015–2024, the dynamics of VAT revenues and the growth in the 
number of taxpayers were analyzed. Comparative analysis with international practices (European Union, Russia, Central 
Asian countries) was conducted. The study proposes recommendations for improving the VAT mechanism in Uzbekistan.

Key words: value added tax, VAT, budget revenues, tax exemptions, zero rate, tax administration, international experience.

Аннотация: В статье раскрывается понятие налога на добавленную стоимость (НДС), его экономическая 
сущность и значение в формировании доходов государственного бюджета. На основе статистических данных 
за 2015–2024 годы проанализированы динамика поступлений по НДС и рост числа плательщиков,. Проведен 
сравнительный анализ с международной практикой (Европейский Союз, Россия, страны Центральной Азии). По 
итогам исследования предложены направления совершенствования механизма НДС в Узбекистане.

Ключевые слова: налог на добавленную стоимость, НДС, бюджетные доходы, налоговые льготы, нулевая ставка, 
налоговое администрирование, международный опыт.

K I R I S H
Hozirgi zamonaviy iqtisodiyotda soliq-byudjet siyosatining samaradorligi mamlakatning makroiqtisodiy 

barqarorligi, davlat byudjeti daromadlarining barqarorligi hamda ijtimoiy sohalarni moliyalashtirish imkoniyatlari 
bilan uzviy bog‘liq hisoblanadi. Shu jihatdan, soliq tizimida qo‘shilgan qiymat solig‘i (QQS) alohida ahamiyat 
kasb etadi.

QQS jahon amaliyotida eng keng tarqalgan bilvosita soliqlardan biri bo‘lib, hozirgi kunda 170 dan ortiq 
davlatda amaliyotga joriy qilingan. Uning asosiy afzalligi – soliq yukining yakuniy iste’molchi zimmasiga tushishi 
va har bir bosqichda qo‘shilgan qiymat asosida hisoblanishidir. Shu jihati bilan QQS davlat byudjeti uchun 
barqaror va ishonchli daromad manbai hisoblanadi.

O‘zbekistonda QQS 1992-yildan joriy etilgan bo‘lib, o‘tgan davr mobaynida uning huquqiy va institutsional 
asoslari bir necha marotaba takomillashtirildi. Ayniqsa, 2020-yildan boshlab yangi tahrirdagi Soliq kodeksining 
qabul qilinishi, elektron hisobvaraq-faktura tizimining joriy qilinishi va soliq ma’murchiligini raqamlashtirish orqali 
QQSning ahamiyati yanada ortib bordi.

Yuqoridagi jarayonlar O‘zbekistonda QQSning nafaqat fiskal ahamiyatini, balki iqtisodiy jarayonlarni 
tartibga solishdagi rolini ham oshirdi. Shu bois, QQSning iqtisodiy mohiyati va uning nazariy-uslubiy asoslarini 
chuqur o‘rganish dolzarb ahamiyat kasb etadi.

M A V Z U G A  O I D  A D A B I Y O T L A R  S H A R H I
Qo‘shilgan qiymat solig‘i masalalari xalqaro iqtisodiy adabiyotlarda va milliy tadqiqotlarda keng yoritilgan.
Xalqaro valyuta jamg‘armasining mashhur asari - The Modern VAT (2001) - QQSning nazariy asoslarini 

chuqur tahlil qilib, uning iqtisodiy mohiyatini ko‘rsatadi. Unda QQS ko‘p bosqichli bilvosita soliq sifatida 
tavsiflanadi va davlat byudjeti uchun barqaror tushum manbai ekani ta’kidlanadi. Shu bilan birga, QQSning 
neytralligi, ya’ni ishlab chiqaruvchilar va savdo subyektlariga noxush ta’sir ko‘rsatmasligi qayd etilgan [1].

OECDning Consumption Tax Trends (2019) hisobotida QQSning turli mamlakatlarda qo‘llanilish 
xususiyatlari tahlil qilingan. Xususan, Yevropa Ittifoqi mamlakatlarida standart stavkalar 20–27% oralig‘ida, 
imtiyozli stavkalar esa 5–9% atrofida ekani ko‘rsatilgan. Bu ko‘rsatkichlar soliq siyosatida fiskal barqarorlik va 
ijtimoiy yo‘nalishni uyg‘unlashtirishda muhim ahamiyatga ega [2].

Jahon bankining VAT Revenue Ratio Database and Methodology (2020) hisobotida esa QQSning 
samaradorligini baholash uchun maxsus ko‘rsatkich - VAT Revenue Ratio (VRR) tavsiya etilgan. Bu indikator 
amalda yig‘ilgan QQS tushumlarini nazariy jihatdan to‘planishi mumkin bo‘lgan maksimal summa bilan 
taqqoslaydi va soliq tizimining samaradorligini o‘lchash imkonini beradi [3].

Yevropa Ittifoqida QQS yagona bozorning asosiy moliyaviy ustuni hisoblanadi. Bu soliqning byudjet 
daromadlaridagi ulushi ayrim mamlakatlarda 30%dan oshadi. Markaziy Osiyoda esa Rossiya, Qozog‘iston, 
Qirg‘iziston va Tojikiston kabi davlatlar QQS tizimini qo‘llab, standart stavka sifatida 12-20% oraliqdagi soliq 
stavkalarini belgilagan [4].

Rossiyada QQSdan tushumlar federal byudjetning qariyb 30-35%ini tashkil etsa, Qozog‘istonda bu 
ko‘rsatkich 25% atrofida. Qirg‘iziston va Tojikistonda esa QQS asosan tashqi savdo operatsiyalarida katta 
ahamiyatga ega.

Rossiyalik I.A.Mayburov va boshqa olimlarning fikricha, QQS - tovar (ish, xizmat)ning ishlab chiqaruvchidan 
yakuniy iste’molchigacha bo‘lgan harakatining barcha bosqichlarida undiriladigan ko‘p bosqichli iste’mol 
solig‘idir. Bunda, ishlab chiqarish va sotish jarayonining har bir ishtirokchisi o‘zi foydalangan moddiy resurslar 
qiymatini qanchalik oshirganiga qarab soliq to‘laydi [6].

O‘zbekistonda ham Sh.A.Toshmatov, M.S.Abishov, K.S.Ismaylov, I.M.Niyazmetov, U.Normurzayev va 
boshqa ko‘plab iqtisodchi olimlarimiz QQS bo‘yicha qator ilmiy izlanish olib borishgan.

Jumladan, Sh.Toshmatov Sh.A. QQSning fiskal ahamiyati va uning moliyaviy resurslarni shakllantirishdagi 
rolini ochib bergan. I.Niyazmetov esa o‘z ishlarida QQS imtiyozlari va ularning iqtisodiy oqibatlarini tahlil qilib, 
imtiyozlarni optimallashtirish zarurligini qayd etgan [5].

U.Normurzayevning tadqiqotlari asosan soliq ma’murchiligini takomillashtirish masalalariga qaratilgan 
bo‘lib, u elektron hisobvaraq-faktura tizimi va raqamlashtirishning ahamiyatini ta’kidlagan.

Shu tariqa, adabiyotlar tahlili shuni ko‘rsatadiki, QQS xalqaro miqyosda ham, milliy darajada ham davlat 
moliyasining eng muhim instrumentlaridan biri hisoblanadi. Unga oid nazariy yondashuvlar turlicha bo‘lsa-da, 
umumiy jihat - QQSning davlat byudjetiga barqaror tushum keltiruvchi, adolatli va samarali soliq turi sifatidagi 
ahamiyatidir.

T A D Q I Q O T  M E T O D O L O G I YA S I
Ushbu maqolada QQSning iqtisodiy mohiyati va amaliyotdagi ahamiyatini o‘rganish uchun qiyosiy tahlil, 

dinamik qatorlar tahlili, statistik ma’lumotlardan foydalanish kabi qator ilmiy usullardan foydalanildi.

T A H L I L  V A  N A T I J A L A R
Qo‘shilgan qiymat solig‘i ilk bor 1954-yilda Fransiyada joriy etilgan. Undagi asosiy g‘oya – mahsulot va 

xizmatlar aylanishining har bir bosqichida qo‘shilgan qiymatdan soliq olish orqali byudjet uchun barqaror 
tushum ta’minlash edi.

Shundan keyin QQS Yevropaning deyarli barcha mamlakatlarida keng tarqaldi. 1960–1970-yillarda asosan 
G‘arbiy Yevropa davlatlari bu soliqni joriy qilgan bo‘lsa, 1990-yillarda katta to‘lqin kuzatildi: 70 dan ortiq davlat 
qisqa vaqtda QQSga o‘tdi. Bu jarayon Sharqiy Yevropa va Markaziy Osiyoda bozor iqtisodiyotiga o‘tish bilan 
bog‘liq edi. Hozirgi kunda 170 dan ortiq davlatda QQS amal qilmoqda (1-rasm).

1-rasm. Dunyo bo‘yicha QQSga o‘tgan davlatlar soni.

Ushbu ma’lumotlarning dunyo xaritasida ko‘rinishi quyidagi 2-rasmda keltirib o‘tildi.

2-rasm. Mamlakatlarda QQSning joriy etilish xaritasi.

O‘zbekistonda esa QQS 1992-yildan joriy etilgan. 1998 va 2008-yillardagi Soliq kodeksi tahrirlarida QQS 
hisob-kitobi va qaytarish tartibida turli o‘zgarishlar kiritilgan. 2020 yilgi yangi tahrir esa QQSning huquqiy va 
institutsional asoslarini tubdan yangiladi: hisobot berish soddalashtirildi, elektron hisobvaraq-faktura tizimi joriy 
etildi va qaytarish amaliyoti takomillashtirildi.

QQS – bilvosita ko‘p bosqichli soliq sifatida boshqa turdagi soliqlardan (aylanma solig‘i, chakana solig‘i) 
farq qiladi. Aylanma solig‘ida soliq yuki to‘g‘ridan to‘g‘ri korxona zimmasiga tushsa, QQSda soliq yuki yakuniy 
iste’molchiga o‘tadi. Shu jihatdan, QQS “neytral soliq” sifatida tavsiflanadi.

Uning iqtisodiy mohiyati quyida namoyon bo‘ladi:
•  Davlat byudjeti uchun barqaror tushum manbai;
•  Soliq bazasining keng qamrovliligi (deyarli barcha tovar va xizmatlar qamrab olinadi);
•  Neytrallik va shaffoflik;
•  Soliq yukining ko‘p bosqichli tarzda taqsimlanishi.
Masalan, O‘zbekistonda 2015-yilda QQSdan tushum 10,9 trln so‘mni tashkil etgan bo‘lsa, 2024-yilga kelib 

59,3 trln so‘mga yetgan. Bu soliqning iqtisodiy ahamiyati va byudjetdagi ulushi yil sayin ortib borishini ko‘rsatadi.
QQS quyidagi asosiy funksiyalarni bajaradi:
Fiskal funksiya. QQS davlat byudjeti daromadlarining asosiy manbaidir. 2024-yilda jami byudjet daromadlari 

274,4 trln so‘mni tashkil etgan bo‘lib, unda QQSning ulushi 59,3 trln yoki 21,6%ga teng.
Tartibga solish funksiyasi. Soliq imtiyozlari orqali iqtisodiy jarayonlarni tartibga solish imkoni yaratiladi. 

Masalan, 2023-yilda QQS imtiyozlari 11,6 trln so‘mni tashkil etgan bo‘lsa, 2024-yilda 9,9 trln so‘mgacha 
qisqartirildi. Bu soliq bazasini kengaytirishga xizmat qilmoqda.

Ijtimoiy funksiya.Eksport operatsiyalari uchun nol stavka joriy etilib, tashqi iqtisodiy faoliyat qo‘llab-
quvvatlanmoqda. 2023-yilda nol stavka bo‘yicha hajm 25,7 trln so‘m bo‘lgan bo‘lsa, 2024-yilda 28,9 trln so‘mga 
yetdi.

Yevropa Ittifoqi mamlakatlarida QQS stavkasi, odatda, 20–27% oralig‘ida. Shu bilan birga, ijtimoiy 
ahamiyatga molik tovar va xizmatlar uchun 5–9% imtiyozli stavka belgilangan.

Rossiyada standart stavka – 20%, Qozog‘istonda – 12%, Qirg‘izistonda – 12%, Tojikistonda – 18%. 
Singapurda 9%, Shvetsiyada esa 25% stavka qo‘llaniladi.

Bu ko‘rsatkichlardan ko‘rinib turibdiki, QQSning stavkasi mamlakat iqtisodiy rivojlanish darajasi va soliq 
siyosatiga bog‘liq holda turlicha. Lekin barcha mamlakatlarda uning asosiy maqsadi bir xil: byudjetga barqaror 
tushum ta’minlash va soliq yukini adolatli taqsimlash.

So‘nggi yillarda O‘zbekistonda QQS tushumlari yil sayin o‘sib bormoqda. Masalan, agar 2015-yilda QQSdan 
davlat byudjetiga 10,9 trln so‘m tushgan bo‘lsa, 2024-yilda ushbu ko‘rsatkich 59,3 trln so‘mga yetdi. Bu qariyb 
6 baravar o‘sishni anglatadi. Umumiy davlat byudjeti daromadlarida QQSning ulushi 2024-yilda 21,6%ni tashkil 
etdi (3-rasm).

3-rasm. O‘zbekistonda QQS tushumlari dinamikasi (2015-2024)

Shu bilan birga, QQS to‘lovchilar soni ham sezilarli darajada oshdi. Agar 2017-yilda ularning soni 8,3 
mingtani tashkil etgan bo‘lsa, 2025-yil boshiga kelib bu raqam 201 mingtani tashkil qildi (4-rasm).

4-rasm. O‘zbekistonda QQS to‘lovchilari soni.

Bu iqtisodiyotning formallashuvi, soliq qamrovining kengayishi va biznes subyektlari faoliyatining 
shaffoflashuvi bilan izohlanadi.

2020–2024-yillarda O‘zbekistonda QQS bilan bog‘liq bir qator muhim islohotlar amalga oshirildi. Jumladan:



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 323

2025-yil, sentyabr.  № 9-son.

2020-yil – yangi tahrirdagi Soliq kodeksi amaliyotga joriy qilinib,  QQS mexanizmi, QQS hisob-kitobini 
soddalashtirish, elektron hisobot tizimini yo‘lga qo‘yish, ortiqcha to‘langan QQSni 60 kun ichida qoplab 
berish belgilangan; elektron hisobvaraq-faktura tizimining to‘liq ishga tushishi, onlayn-nazorat tizimlari bilan 
integratsiya qilish joriy qilingan.

2021-yil – yashirin iqtisodiyotni qisqartirish bo‘yicha amaliy ishlar boshlandi, soliq xavfini boshqarish tizimi 
joriy etildi.

2022-yil – QQSni hisobga olish, qaytarish tartibini takomillashtirish, ayniqsa eksportyorlar uchun 
tezlashtirilgan mexanizmlarni joriy etish.

2023-yil – - QQS to‘lovchilarni ro‘yxatga olish va guvohnoma berish tartibi kiritilgan, soliq stavkasi 
kamaytirilgan, hisobga olish tartibi o‘zgargan, ortiqcha to‘langan soliqni qaytarish 30 kun ichida deb belgilangan

2024-yil – “Xavfni tahlil qilish” tizimi joriy etildi va soliq ma’murchiligini segmentatsiya asosida takomillashtirish 
ishlari boshlandi, tovar-transport yuk xatini majburiy rasmiylashtirish, tadbirkorlik subyektlarining barqarorlik 
reytingini aniqlash tartiblari joriy etildi.

X U L O S A  V A  T A K L I F L A R
Qo‘shilgan qiymat solig‘i (QQS) davlat byudjeti daromadlarining barqaror manbai sifatida nafaqat 

O‘zbekistonda, balki dunyo mamlakatlarida ham katta ahamiyat kasb etadi. Uning iqtisodiy mohiyati ko‘p 
bosqichli va neytral soliq turi ekanida, ya’ni soliq yuki to‘liq yakuniy iste’molchi zimmasiga tushishida namoyon 
bo‘ladi.

So‘nggi yillarda O‘zbekistonda amalga oshirilgan soliq islohotlari natijasida QQSning fiskal ahamiyati 
yanada ortayotgani ko‘rinmoqda. Masalan, 2015-yilda QQSdan tushum 10,9 trln so‘mni tashkil etgan bo‘lsa, 
2024-yilda bu ko‘rsatkich 59,3 trln so‘mga yetdi. Bu qariyb 6 baravar o‘sishdir. Shu bilan birga, QQS to‘lovchilar 
soni 2017-yildagi 8,3 mingdan 2025-yilga kelib 201 mingtagacha ko‘paydi. Bu esa iqtisodiyotdagi formallashuv 
jarayonlarining kuchayganidan dalolat beradi.

QQSning tartibga solish funksiyasi ham muhim ahamiyatga ega. 2023-yilda imtiyozlar hajmi 11,6 trln so‘m 
bo‘lgan bo‘lsa, 2024-yilda 9,9 trln so‘mga tushdi. Bu soliq bazasini kengaytirishga xizmat qilsa, nol stavka orqali 
eksport hajmi va tashqi iqtisodiy faoliyat rag‘batlantirildi.

Shu bilan birga, QQS qaytarish amaliyoti ham rivojlanib bormoqda. 2020-yilda 9,1 trln so‘m qaytarilgan 
bo‘lsa, 2024-yilda bu ko‘rsatkich 22,8 trln so‘mga yetdi. Tezlashtirilgan qaytarish tartibining joriy etilishi 
eksportyorlar uchun aylanma mablag‘larni tezroq tiklash imkoniyatini yaratdi.

Xalqaro amaliyot tahlili shuni ko‘rsatadiki, Yevropa Ittifoqida standart stavkalar 20–27%, Rossiyada 20%, 
Qozog‘iston va Qirg‘izistonda 12%, Tojikistonda 18%, Shvetsiyada esa 25%ni tashkil etadi. O‘zbekistonda esa 
2023-yildan stavka 12% etib belgilandi. Bu raqam mamlakatning raqobatbardoshlikni oshirish va biznes uchun 
qulay shart-sharoitlar yaratish siyosati bilan uyg‘un.

Tadqiqotlarimiz natijasida quyidagilarni taklif qilamiz.
1.Soliq imtiyozlarini optimallashtirish. Imtiyozlarning qisqarishi byudjetga ko‘proq tushum kirishini 

ta’minlaydi. Shu bois imtiyozlar iqtisodiy samaradorlik asosida qayta ko‘rib chiqilishi zarur.
2.QQS qaytarish jarayonini to‘liq avtomatlashtirish. Elektron ma’lumotlar almashuvi va “Xavfni tahlil qilish” 

tizimi asosida qaytarish jarayonini yanada tezkor va shaffof qilish maqsadga muvofiq.
3.VRR indikatorini joriy qilish. Xalqaro amaliyotda qo‘llaniladigan VAT Revenue Ratio (VRR) indikatorini 

O‘zbekistonda ham joriy etish QQSning samaradorligini baholash imkonini beradi.
4.Xalqaro hamkorlikni kuchaytirish. Soliq ma’murchiligini rivojlantirishda OECD, IMF va Jahon banki kabi 

xalqaro tashkilotlar tajribasidan foydalanish zarur.
Shu tariqa, QQS nafaqat davlat byudjeti uchun asosiy tushum manbai, balki iqtisodiy jarayonlarni tartibga 

solishda ham muhim vosita sifatida o‘zini namoyon etadi hamda O‘zbekiston soliq tizimida amalga oshirilayotgan 
islohotlar uning samaradorligini yanada oshirish imkonini beradi.

